
ACTA DA SESIÓN  EXTRAORDINARIA E  URXENTE  CELEBRADA POLO  PLENO  DESTE
CONCELLO O DEZANOVE DE DECEMBRO  DE 2019.
                                                                                                                                      

   

SRES/RAS ASISTENTES 

PRESIDENTE
D. Juan Carlos García Pose

  CONCELLEIROS

D. Enrique Tasende Lavandeira
D. José castro Agrelo

Dª. Clarisa Couto Castro
D. Amancio Lavandeira Suárez 

D. Manuel Andrés Díaz Abeledo
D. Antonio Pensado Plágaro 

Dª Élida Veciño Velo
D. José Antonio Andrade Figueiras

D. José Manuel Pérez Abelenda
D. Abrahan Gerpe Muñiz

 
Marta Marín Gracia (interventora)

NON ASISTENTES
Dª Silvia Pose Castro

Dª. Laura Tasende Cancela 

   SECRETARIA ACCTAL. 
Dª. Mª  Carmen Martínez Muñiz

No  salón de  Plenos  da  Casa  Consistorial  de  Coristanco,

sendo as 12:00 horas do día 19 de decembro de 2019, baixo a

presidencia  do Sr.  Alcalde,  D.  Juan Carlos  García  Pose,  e

asistido  pola  secretaria  acctal.   da  Corporación,  Dª   Mª

Carmen Martínez Muñiz, que da fe do acto, reúnense os Srs.

Concelleiros  relacionados,  membros  todos  do  Pleno,  co

obxecto  de  realizar  nunha  primeira  convocatoria  a  sesión

ordinaria prevista para o día de hoxe, e de acordo co seguinte

orde do día.

ORDE DO DÍA

1.- APROBACIÓN DA URXENCIA DA SESIÓN

O Sr. alcalde cede a palabra ao portavoz de Tega para que motive a urxencia da sesión.

Toma a palabra o portavoz Tega comentando que entende que é un pleno extraordinario non necesariamente

urxente. Informa que como grupo máis representativo dos grupos da oposición vai a proceder á motivación

da solicitude do pleno extraordinario.

Explica que ante a falta de motivación ou iniciativa por parte do grupo de goberno pola noticia de que nos

concellos limítrofes a Coristanco apareceu a alarmante praga da polilla guatemalteca eles presentan unha

moción en marzo de 2018 cando saiu esa noticia no concello de Muxía e sorprendéronse agora porque a

Xunta afirmaba os bos resultados do control da praga. En marzo na súa moción instaban á Xunta para que

tomase medidas máis contundentes en canto ao control da polilla nesas áreas infestadas para que a praga non

chegase á comarca de Bergantiños. Esa moción non foi aprobada e recentemente aparecen novos casos en A

Laracha e Carballo. Dende a Alcaldía di que se debería de facer algo ao respecto e eles como políticos deben

de protexer aos produtores e ao Concello,  e protestar  ante as institucións para que dende o concello se

poidese dar a voz de alarma, porque moitas familias deste Concello viven da producción de pataca. Comenta

que eles presentaron a moción correspondente instando á Xunta para que adopte as medidas necesarias para

atallar a praga da polilla e este é o motivo polo cal se motiva a urxencia deste Pleno.

Toma a palabra o portavoz de ALVC dicindo que na propia moción xa se redacta o contido e o motivo polo

cal se solicita o Pleno extraordinario.

O portavoz do BNG comenta que respecto da xustificación da urxencia, reproduciría o dito polo portavoz de

Tega.

O Sr. Alcalde informa que o seu grupo vaise abster pero non impedirán o debate da moción.

Votación a favor da urxencia da sesión

A favor: TEGA (2), ALVC (2), BNG (1), PSOE (1) = 6

Abstencións: PP (4) = 4

2.-  MOCIÓN PRESENTADA POLOS GRUPOS POLÍTICOS TERRA GALEGA,  AGRUPACIÓN

LOCAL DE VECIÑOS DE CORISTANCO,  BNG E  PSDGA –  PSOE,  RELATIVA A INSTAR Á

XUNTA DE GALICIA A ADOPCIÓN DE MEDIDAS URXENTES PARA A ERRADICACIÓN E

CONTROL DA PRAGA DA COUZA GUATEMALTECA.

O Sr. alcalde cédelle a palabra o portavoz de Terra Galega, que procede á lectura da moción presentada.

“ D. Amancio Lavandeira Suárez, D. Andrés Díaz Abeledo, Dª Laura Tasende Cancela, concelleiros de

Terra Galega, D. Antonio Pensado Plágaro, Dª Elida Veciño Velo, concelleiros de Agrupación Local de

Veciños de Coristanco; D. José Antonio Andrade Figueiras, concelleiro do Bloque Nacionalista Galego; D.

José Manuel Pérez Abelenda, concelleiro do Partido dos Socialistas de Galicia-PSOE; ó abeiro do dispoto

no  Regulamento  de  Organización,  Funcionamento  e  Réxime  Xurídico  das  entidades  locais,  presenta  a

seguinte MOCIÓN relativa a adopción de medidas urxentes para a erradicación e control da praga da

couza guatemalteca da pataca (tecia solanívora).

EXPOSICIÓN DOS MOTIVOS: 

A praga denominada couza guatemalteca da pataca, provocada polo organismo nocivo denominado Tecia

solanivora, foi detectada na Comunidade Autónoma de Galicia no ano 2015.

A través da Resolución do 16 de outubro de 2015, da Dirección Xeral de Gandaría, Agricultura e Industrias

Agroalimentarias  (DOG núm.  209,  do  3  de  novembro),  declarouse  a  presenza  da  praga  de  corentena

denominada Tecia solanivora ou couza guatemalteca da pataca e establecerónse as zonas demarcadas para

esta praga e as medidas urxentes para a súa erradicación e control.

Posteriormente  producíronse  novas  deteccións  deste  organismo  noutras  zonas  da  nosa  comunidade

autónoma, pasando de 8 concellos afectados en 2015 a 33 concellos en 2018.

O 26 de marzo de 2018, publícase no DOG a resolcuión polo que se amplia as zonas demarcadas pola

presenza da praga de corentena ao concello de Muxía.

Finalmente, o pasado xoves, 5 de decembro de 2019, publícase no DOG a Resolución do 2 de decembro

polo que hai outra ampliación das zonas demarcadas pola presenza da praga Tecia Solanivora Polvony en

dúas parroquias do concello de Laracha e unha do Concello de Carballo.

Esta proliferación da praga pon en evidencia que as medidas adoptadas para o seu control están sendo

insuficientes.

Por este motivo, e considerando a especial importancia socio-económica do cultivo da pataca na comarca

de Bergantiños,  e nomeadamente,  en Coristanco,  e tendo en conta que a entrada desta praga na nosa

comarca e, especialmente no noso concello provocaría unhas gravísismas repercusións económicas e sociais

xa que a prohibición de plantar pataca durante un mínimo de dous anos afectaría non só a productores

dedicados a venta da pataca, senón aos cultivos de autoconsumo, aos provedores de insumos agrícolas,

talleres, etc...

Polo  anteriormente  exposto,  o  Grupo  Municipal  de  Terra  Galega,  Agrupación  Local  de  Veciños  de

Coristanco, BNG e PsdGa-PSOE, presentan ao Pleno da Corporación de Coristanco para o seu debate e

aprobación, o seguinte acordo: 

PRIMEIRO:  Instar  á Xunta de Galicia intensificar  e  perfeccionar,  coa maior  urxencia,  as  medidas de

prevención e control da praga que, ata o de agora veñen resultando insuficientes.

SEGUNDO:  Instar  á  Xunta  de  Galicia  á  elaboración  e  posta  en  marcha  de  xeito  urxente,  dun  plan

preventivo específico para a comarca de Bergantiños e en especial para o concello de Coristanco, dado que

debido á importancia socioeconómica do cultivo da pataca nesta comarca e  concello,  entendemos  que

merece unha atención especial e unha maior protección por parte da Administración autonómica.”

Di o concelleiro de Terra Galega que espera que a moción saia adiante por unanimidade, a polilla está fóra de

control porque cada vez amplíanse os concellos afectados. Non se están a tomar medidas contundentes,

dende o xoves que sae a noticia na prensa ata o luns non saen publicadas no DOGA as medidas a tomar pola

Xunta  de Galicia,  e polo medio celebrouse a Feira de Paiosaco onde se  misturan produtores de toda a

comarca. Na seguinte Feira, a de Carballo, tampouco se adoptaron medidas importantes. Deste Pleno ten que

saír  que  por  encima de   todo hai  que  protexer  a  Coristanco de que nos veña  a  polilla  guatemalteca e

aproveitar que dende o Concello se impulsen medidas para potenciar e divulgar de cara os consumidores que

a pataca de Coristanco está garantizada ao 100% sanitariamente. Non se pode estar de brazos cruzados como

ata o de agora, polo ben dos produtores e de todas as familias de Coristanco.

Di que dende Tega ata plantexaron recuperar o mercado exclusivo de pataca onde só puidesen vender os

produtores de Coristanco,  que coincidese por exemplo coa feira de Carballo,  para que os consumidores

puidesen acercarse aquí a mercar pataca de calidade.

Outra medida que propoñen é evitar que se fagan malas prácticas agrícolas. En Xinzo de Limia desfanse das

patacas de destrío. Dende o Concello pódense organizar plans para que esa pataca de destrío non se tire,

ofrecerlles un servizo que canalice estas patacas. Que se emita un bando e imparta suficientes charlas e

concienciar aos produtores para facer ben as cousas.

Incide en que este Pleno ten que levar a que os produtores e a pataca de Coristanco esté blindada, que se

evite a propagación da praga.  O importante é que este Pleno sirva  para concienciar, se adopten medidas

contundentes e instar á Xunta para que adopte medidas urxentes.

Toma a palabra o voceiro de ALVC informando que eles veñen aquí na línea que apuntou Tega. O noso

Concello é produtor de pataca, os veciños están preocupados e confundidos. Queren pedirlle ao Alcalde que

entre todos ten que saír o compromiso e apoio incondicional á pataca de Coristanco.

Hai que pór todos os medios por parte do Concello para facer un seguimento e que non se acerque a praga.

Sinala que a responsable é a administración autonómica, e polo tanto que se poña ao lado do concello, para

que faga todo o posible para a eliminación da praga. O concello é o que ten que ir en primeira liña.

Comenta que a principios da campaña parece que uns veciños se acercaron ao Sr. Alcalde para mostrarlle

unhas patacas e el ten que informalos, pero ata o día de hoxe aínda non recibiron ningunha contestación. Eso

parece unha deixadez de funcións. Di que algún membro do seu grupo de goberno díxolles que se resolvía

con fresar.

Manifesta que o máis importante é saír en defensa dos nosos veciños, solicitar á Xunta que se implique e que

o concello poña todos os medios ao seu alcance para erradicar a praga. Que eles están aquí para apoiar aos

veciños.

Intervén o portavoz do BNG informando que o seu grupo tamén presentou mocións neste sentido noutros

concellos. A súa experiencia plantando patacas é curta e está aquí con moito ánimo para escoitar e adquirir

coñecementos. Manifesta que o concelleiro de Tega é mestre nun centro de ensino onde o tema da pataca

tamén se aborda. Polo tanto, canto se diga aquí pode ser de interés de cara á transparencia e información.

Comenta que é positivo que se celebre un Pleno para tratar este tema. Eles uníronse á moción para continuar

investigando e se os bulos da rúa son certos ou non. Fixérono tamén cun certo medo, porque non poden

calibrar  o  que  pode  producir  dende  o  punto  de  vista  da  alarma.  O que  poden trasladar  á  poboación  é

información sobre o problema, a súa función é a de sosegar á opinión pública, do contrario poden transmitir

unha idea equivocada.

Di que seguramente o Sr. alcalde virá armado con argumentos de peso e que dende a Xunta de Galicia se fixo

todo o que estaba tecnicamente reglado. Explica que no ámbito da responsabilidade civil hai un principio de

protección da vítima que vén a soster que non basta con acreditar que se fixo todo o que estaba reglado, hai

que pór de manifesto que aínda facendo todo o posible o resultado segue a ser o mesmo.

Sinala que ainda que se aprobe a moción e se remita á Xunta é moi probable que sexa un brindis ao sol

porque non están agora en condicións de facer unha proposta que se poida materializar en poucos días á

Consellería de turno. Pero o feito de lanzar a voz de alarma no sentido de presionar á Xunta para que actúe

de inmediato nas fincas e se hai certo ou que non hai presencia da plaga. Confirma que as medidas que

apuntou o portavoz de  Tega subscríbeas.

Di que por parte da administración hai accións que si se poden levar a cabo, como por exemplo ditar bandos

para informar dun problema puntual que hai que atallar. Noutros concellos impártanse charlas divulgativas.

Un dos problemas endémicos do país é a falla de concienciación colectiva de pensar que entre todos temos

que facer as cousas.  Comenta que hai  aproximadamente 25 anos intentou resucitar  unha cooperativa da

pataca de sembra, que foi un fracaso por razóns económicas, estruturais, do propio entorno produtivo…  pero

sobre todo porque a xente non tiña conciencia da dificultade que entrañaba e das posibles solucións para

resolver ese problema.

Toma a palabra o portavoz do PSOE comentando que non poden crear unha situación de alarma no Concello

pero sí preocuparse. Para eliminar esta situación de alarma é moi importante a información para saber como

actuar.  Afirma  que entre todos deben apoiar a produtores e comerciantes, hai  familias que viven só da

pataca.  Tamén hai  repercusións  sociais,   culturais,  … Hai  pouco solicitouse que a  Festa  da  Pataca  se

convertira en festa de interés turístico, co cal neses dous anos de que se faría a festa…. Recorda que as

medidas que se adoptaron foron ineficaces. De Ferrol salta a Muxía e logo a Laracha e Carballo e no medio

está Coristanco. A moción indica que estas medidas foron insuficientes e hai que tomar máis.

Informa que o 6 de decembro a Xunta sacaba unha nota de prensa onde indicaba que implicaba aos alcaldes

na loita contra a polilla. Di que tanto alcalde como corporación están de acordo en que deben de implicarse

todos, pero quen ten competencias e recursos é a Xunta de Galicia.

Recórdalle ao Sr. Alcalde que hai máis de un ano dicía que fallaban os controis, que pedían máis presencia

no terreo… falaba como técnico. Pregunta se se están a facer eses controis no noso concello, se existen

trampas e cantas, quere saber se se detectou  polilla no noso Concello. A información é moi importante,

impartir charlas a nivel do Concello e da Xunta. Para erradicar a praga teñen que deixar de plantar os grandes

produtores e os que producen para autoconsumo.

Aparte disto, el pediría que a Xunta crease unha bolsa para que no caso de aparecer a praga os produtores

que viven exclusivamente da pataca tiveran un soporte económico.

Sinala que todos deben tirar cara adiante sin mirar cores políticas, sin ocultar datos nin información porque a

situación pode ser grave; non deben alarmar pero si informar. Co PSOE pode contar para todo o que necesite

neste tema.

Intervén o voceiro do CSD comentando que están nun Pleno extraordinario que ten moita importancia, que

coincide coincido co compañeiro do BNG, que esto vai a quedar nun brindis ao sol, porque hai un pleno

ordinario en 40 días, están a 19 de decembro, ás portas das vacacións…Que todos saben o que é a Navidad, o

funcionariado… Adiantar esto supón 90 euros a cada concelleiro e non se vai a solucionar nada neste tempo,

ben podería esperar 40 días ao Pleno ordinario. Informa que non tivo a oportunidade de asinar esta moción,

que o primeiro que di é “instar á Xunta de Galicia a intensificar e perfeccionar...” Coincide plenamente. En

alusión ao compañeiro Antonio, sinala que esto é competencia da Xunta de Galicia, o Concello pouco pode

facer, pode vir aquí, debater e xerar ideas…. Pero pouco máis.

En canto ao comentario do concelleiro de Tega que sinala que estaría ben recuperar a feira da pataca que só

poidesen acudir os agricultores de Coristanco, para el estas son ideas de bombero, porque está ben a feira da

pataca, pero se só poden ir os de Coristanco….o mesmo pode ocorrer se acuden á feira de Carballo e só

poden acudir os de alí… pregúntase onde se venderían as patacas de Coristanco, habería que  comprobar se

existe un consumo propio de pataca tan elevado que  interese só vender en Coristanco.

En  relación  ás  de  malas  prácticas  agrícolas  comenta  que  ao  mellor  para  a  polilla  hai  unhas  prácticas

concretas. Hai pouco fixo o cursiño de sulfatador e observou que había xente que tiña dificultades para

entender o enunciado, xa non para saber dosificar.  Esto como é a máis longo prazo,  as malas prácticas

agrícolas non se ven, pero o da polilla chama máis a atención porque prohiben de plantar.

Cree que o Sr. alcalde é o agricultor máis grande dos que estamos aquí, con moita diferencia, o primeiro

interesado en que non haxa polilla é  aínda que sexa só por un interés económico. Que falou o Sr. alcalde

duns datos facilitados pola Xunta, que baixou de 15000 casos a 100, entón ahí vese que as cousas estanse

facendo algo ben. Di que seguro que se poden perfeccionar con esta moción, pero igual xa se está acotando o

problema.

Sinala  que  as  noticias  da  prensa  sempre  dan  sensación  de  medo.  Aquí  hai  medios  de  comunicación  e

seguramente mañá sairá no xornal que no Pleno se tratou o tema da polilla guatemalteca. Pregúntase se

compensa alarmar á poboación cun Pleno extraordinario e urxente antes da Navidad, el pensa que non… e se

lle houbesen pedido asinar a moción, como non foi o caso, diría que se esperase a un Pleno ordinario para

facelo de maneira sosegada.

En relación ás medidas comentadas, dende o seu criterio as únicas que serían interesantes son a que achegou

o compañeiro do PSOE, que a Xunta habilitase unha pequena bolsa para axudar aos produtores en caso de

non  poder  producir  durante  dous  anos.  Seguramente  será  unha  medida  moi  extrema,  cos  datos  que  el

observou non cree que se chegue a este punto.

Comenta que ao tratarase dun tema moi importante hai que facelo sempre con moita prudencia, para as ideas

de bombero non é o Pleno o lugar para expoñelas, que se poden reunir antes os portavoces e discutilas e

melloralas.

Di que hai pouco tempo declarouse a Festa da Pataca como interés turístico que dende hai 30 anos non se

fixera e que agora foi o Sr. Alcalde o que o levou a cabo, que a el nunca se lle ocurriría… e ademais o

concello percibe 50000 euros por eso; algo pola pataca xa se fixo. Hai que continuar traballando. Ter aquí

unha feira como había antes, na que non paraban a metade dos coches que pasaban pola carretera e agora que

pasan a metade porque van pola autovía, non cree que esa sexa unha solución.

Na moción o que se está dicindo é que se faga algo, todas as ideas que aquí se achegaron non van a chegar á

Xunta, porque no texto da moción non figuran. Pensa que esta moción deberíase traballar con máis tempo e

redactala mellor.

Intervén o Sr. Alcalde dicindo que todos están convencidos que é troncal para a economía municipal que

Coristanco teña un sector da pataca forte, os habitantes viven vinculados á pataca e xenera recursos que se

invirten no pobo. Dicir que o grupo de goberno non está preocupado non se lle ocorrería a ninguén que

coñeza ou teña relación con algún produtor de pataca. Di que recoñece que está preocuupado porque se trata

dunha plaga diferente  á  habitual.  Sinala  que participou en distintas  reunións.  O órgano competente  é  a

Consellería de Medio Rural e considerou os alcaldes que deberían estar ahí. Informa que o tema tratouse

sempre dende a trascendencia que supón, non é o mesmo que un concello esté infectado que outro que ao día

de hoxe non ten ningún positivo e non condiciona para nada a actividade dos produtores. Nas reunións

achegáronse datos técnicos sobre a plaga, que comparte o Ministerio e a Consellería de Medio Rural, eses

datos  amosan  unha  percepción  diferente  da  que  se  reflicte  nesta  moción.  Entre  o  2018/2019  naqueles

concellos onde se declarou a plaga (porque o sistema funciona, hai unha rede de alerta e capturas que nolo

confirman) ao ano seguinte non había. Nun ano conseguiuse reducir as capturas de adultos nun 99% en todos

os concellos onde houbo plaga. Cuestionar que o Real Decreto que aprobou o Ministerio a proposta da Xunta

de Galicia… como mínimo merece certa consideración. En xaneiro 2020 haberá unha reunión entre a Xunta

e o Ministerio, e alí tratarase que 9 dos concellos que foron declarados infectados van a volver a producir

patacas.

A concelleira do Partido Popular, Dª Clarisa Couto Castro pide permiso para ausentarse do Salón de Plenos

ás 12:55 horas incorporándose dez minutos máis tarde.

Cree que non hai ningún técnico que discuta a eficacia das medidas adoptadas: a prohibición do cultivo.

Sempre pode haber algún desalmado que siga plantando como dixo o portavoz de Tega, pero eso non se pode

controlar, é unha responsabilidade social  de todos os veciños denuncialo, cando saiban que eso acontece. As

capacidades que ten a administración para vixiar todo o territorio, son as que son.

O BNG comentou que era un tema de concienciación e só con eso pódese atallar este problema… Detrás dos

saltos  que dou a  couza está  a  man do home.  Hai  un detección temprana e  funciona,  monotorízanse os

almacéns do contorno, iníciase o procedimento de retirada das patacas, porque este é o alimento da tecia, se

non hai pataca morre. Existen os datos de concellos que tiñan 1400 capturas pasaron a ter 0 ao ano seguinte.

Cando se fala de intensificar e perfeccionar as medidas preventivas que ata o de agora son insuficientes,

quere pensar que nacerán dalgún sitio e estarán constatados; se os datos proveñen das fontes como a Xunta, o

Ministerio,…. non son para presentar unha moción neste sentido. Bota de menos unha cuestión, a pretensión

da moción é unha e a exposición de motivos é  outra, fálase de poñerlle obrigas á Xunta e logo aquí pídense

cousas que pode levar a cabo o concello: son cousas diferentes. Bota de menos que se algún técnico ten

algunha idea para mellorar que o diga e que o exprese, que non o cale.

Comenta que dentro da exposición de motivos cando se enumeran as medidas que se poderían facer e non se

fixeron e que se queren levar ao ámbito municipal; como mínimo pregúntase se xa se están tratando. As que

se comentaron aquí hoxe xa foron tratadas o venres pasado nesta mesa con produtores e polo tanto estase

traballando nelas.

Sinala que a concienciación é o que ten que estar claro, a plaga móvea a xente. Non sabe as capacidades que

teñen dende o Concello para andar parando nos coches e observar o fluxo de patacas que se sabe que existe.

En canto á protección, di que houbo diferentes alcaldes en Coristanco e non sabe o que se fixo para protexer

os intereses dos veciños e da pataca. Dende aquí estase traballando con un grupo de produtores que decidiron

asociarse para que a pataca teña selo de garantía. Pódese colaborar na solicitude desa marca de garantía pero

quen o outorga é o Instituto Galego de Calidade alimentaria que depende da  Xunta de Galicia, que lle consta

que ese director xeral xa estivo en Coristanco explicandolles cal é o procedimento para acadar esa marca de

garantía. Os produtores están dispostos a asumir algunha cuestión, o Concello pode facer tamén cousas pero

antes hai que estudalas.

No relativo á divulgación comenta que lle parece ben pero nas reunións con alcaldes de concellos infectados

acordouse en concienciar  aos habitantes das zonas infectadas e zonas tampón  en primeiro lugar e logo

continuar traballando cos demais. As charlas non deben de ser simultáneas porque non están todos no mesmo

punto. Antes do próximo pleno ordinario impartirase unha charla onde se abordarán as cuestións que se

expuxeron aquí. Se faltan máis medidas, oxalá que haxa aquí un técnico que as poida explicar, non só falar

por falar, eso parécelle atrevido. Constata que a disminución de capturas non é opinable, é medible.

O Sr. Alcalde aclara que non van a impedir que prospere a moción, pero bota de menos que non se lles

houbese permitido traballar e mellorala.

O portavoz de Tega intervén e di que en marzo de 2018 non tiveron un segundo turno de réplica e agradéceo.

Tampouco saben como organizan os plenos extraordinarios que solicitan os membros da oposición, se o

convocasen para onte non cobrarían os 90 euros.

Sinala que expuxeron varios feitos concretos e haberá que saber como hai que facer para levalos a cabo. Para

celebrar unha feira haberá que ter unha ordenanza e aquí carécese dela. Pregunta quen vai a controlar que

veñan persoas doutros lugares e vendan patacas á beira da estrada e el mesmo responde que ninguén.

Di que lle preocupa a persoa na que un fala, o suxeito. Parece que na  exposición do Sr. alcalde temos aquí ao

político da Xunta, non ao alcalde de Coristanco, non sabe se está falando como Juan defensor do Partido,

Juan Alcalde de Coristanco, Juan técnico ou Juan produtor. Recorda que hai un ano o alcalde dicía que as

medidas da Xunta non estaban sendo eficaces….  O alcalde debe defender a todos os veciños de Coristanco e

represéntaos aínda que non o houbesen votado.

En canto ás medidas que pode adoptar a Xunta e que non está contemplado sinala que  a través da PAC

obtéñense múltiples axudas, e o alcalde sábeo porque tramitou estas subvencións. A Xunta dispón dunha

estatística  do  que  produce  cada  agricultor,  ahí  xa  hai  unha  base  de  datos.  Agora  existen  medios  de

seguimento dos cultivos das parcelas (drons, satélites, …); a Xunta pode detectar se nas zonas afectadas hai

persoas que están plantando patacas, hai concellos que tiveron un seguimento a tempo real sobre os cultivos

que se están a facer. Si a baixada da polilla está nun 99%, o segundo ano xa tería que estar erradicado, A

Laracha e Carballo non tiñan que estar preocupados, non nos preocupemos, ocupémonos con medidas para

potenciar e protexer ao cultivo de Coristanco, non tanto folcklore de cara a Festa da Pataca que do aire non

se vive.

Explica que cando estivo de alcalde no 2015 e saltou o tema da polilla, urxentemente convocou unha serie de

charlas con persoal da Xunta tanto en Coristanco como Carballo. No 2018, cando saltou a alarma en Muxía,

tamén se  celebraron  charlas  no  Concello  de  Coristanco.  No 2019,  cando foi  a  Festa  da  Pataca,  tamén

Fernando Alonso impartiu charlas sobre o cultivo da pataca. Existe información pero faltan medidas, porque

a polilla guatemalteca estase descontrolando. Pregunta se houbo alguén que aclarase a diferencia entre a

polilla guatemalteca e a común porque se poden confundir.

Propón que se promova un rexistro de produtores de pataca, serviría para que poidesen ter acceso a esa axuda

ou a outras posibles; a protección ten que ser para todos, non só para os grandes produtores. A importancia da

pataca non é igual en Laracha, Carballo que Coristanco. Cando salgou o problema en Muxía, os alcaldes de

Zas, Vimianzo… comezaron a solicitar axudas á Xunta, houbo moito movemento social, pero aquí non o está

habendo, foi a oposición quen o fixo. Recorda que solicitaron o Pleno o 11 de decembro e o alcalde dixo que

xa se reunira cos produtores, non sabe cando nin con cantos. En canto aos sistemas de Bandos, hoxe hai

moitos medios de comunicación; onte aprobou 30.000 euros para instalar paneis informativos en distintos

lugares. Hoxe cos móbiles e redes sociais, os paneis informativos convértense en puntos de lixo. 

Di que se deixe de defender aos partidos e se pase a defender aos veciños de Coristanco, é algo que se debe

de facer e non quedar cos brazos cruzados, que era o que lle dicía hai un ano ao alcalde que estaba e na

segunda intervención díxolle que calase a boca e non intervise máis.

Comenta que lles gustaría que saíse a moción aínda que só fose unha repercusion de prensa, social, de cara

os veciños, para que vexan que a oposición está traballando. Estanse lanzando ideas: mercado de patacas en

Coristanco.

Toma a palabra o portavoz de ALVC ratificándose no dito. Gústalle que o alcalde fale como alcalde dos

veciños e non como alguén do Ministerio ou Xunta. A través da moción o que se vén é apoiar a xestión do

alcalde e pedirlle colaboración. O alcalde di que se podia traballar máis, pero reprocha que non os convocou.

O  máis  importante  é  que  todos  vaian  unidos,  non  viñeron  a  crear  alarma  nin  a  saír  nos  medios  de

comunicación. Deben traballar na misma liña e axudar aos nosos veciños.

O voceiro do BNG agradece este 2º turno de replica. Di que con independencia da votación, a moción xa

prosperou porque permitiu que a xente falase, que os veciños presentes saian con máis puntos de vista, con

ideas máis claras; esto democraticamente e a longo prazo é incluso máis rentable que a propia producción da

pataca.

Respecto  da  intervención  do  portavoz  de  CSD   na  que  reprochaba  un  pouco  que  estando  previsto  a

celebración dun Pleno en 40 días, deixaba caer que podia a xente pensar que se asina unha moción deste tipo

para gañar 90 euros; supón que ninguén o creerá.  O que se trata é de non estar en corentena e se non se

toman medidas pódense ter problemas co tema da polilla. Hai que ser moi cauto cando se cuestionan ou

critican determinadas cousas.

En canto ás charlas, priorizalas nos concellos afectados, logo as zonas tampón e finalmente no resto, está de

acordo se se pretende imparter charlas para paliar danos producidos, pero eles o que pretenden é xerar un

ambiente colectivo cun alto grao de concienciación e información.

O portavoz do PSOE di que o Sr. Alcalde falaba  dun descenso do 99% e pregunta se será un valor medio ou

puntual. Pregunta que se dende 2017 se reduciu nun 99%  cal é o motivo polo cal apareceu en Laracha e

Carballo. O problema é que está aparecendo e hai que tomar medidas para a prevención.

En canto á reunión cos produtores está de acordo pero tamén é necesario cos que plantan para autoconsumo e

venden excedente.

Os alcaldes de Carballo e Laracha ao día seguinte de saír a noticia comunicáronse con toda a Corporación,

pero el non ten coñecemento de que o alcalde o fixese,  nin conta con información relativa aos datos que

manexa,  porque se  os  informase deso igual  non estaban hoxe aquí  debatendo ou ao mellor o  grupo de

goberno formaría parte dunha moción. 

O portavoz de CSD comenta que en canto ás alusións do compañeiro do BNG que criticou a percepción dos

90 euros por asistencia a pleno, di que el nunca criticou eso.

Respecto das alusións do portavoz de Tega en canto á  que non lle concedera 2ª intervenión no plenos.

Comentou o compañeiro do BNG non era imprescindible por lei.  Toda a súa intervención foi unha tormenta

de ideas, un despropósito. Falaba de todo menos da couza guatemalteca, falou de colocación de paneis que é

verdade… e dicir que onte aprobáronse para Coristanco 700.000 euros con voto en contra de Terra Galega.

O acordo que vai á Xunta é instar a que se perfeccionen, pero non se está aportando nada na moción. Di que

imos aprobar a moción, envíase á Xunta e alí depositarase nunha mesa porque non se está dicindo nada.

Coincide co compañeiro do BNG que expuxo que tiveron opción de debater. O interesante sería non someter

á votación este asunto e redactar unha proposta á Xunta que sexa interesante e que poida facer algo con ela.

Afirma que se vai abster na votación.

Toma a palabra o Sr. Alcalde dicindo que el non fala en nome da Xunta ou do Ministerio, que ese comentario

parécelle  un despropósito,  o  que fago é  ler  o  que publica  a  Xunta  e  Ministerio,  porque falar  sin  estar

informado non ten rigor. Hai unha comisión de seguimento da couza celebrada o 11 decembro e a moción

presentouse ese mesmo día, polo era imposible dar traslado de nada porque a moción xa estaba presentada.

Sinala que está decepcionado porque non se aportaron ideas, senón que se comentou o que xa se sabía. Aquí

hai  bastantes  produtores  e  parecíalles  ben,  algunhas  son  responsabilidade  dos  produtores  e  outras  do

Concello; ahí é onde traballará coa oposición para poder sacalas. 

Comenta que un grupo político falou de facer un mercadillo de patacas e esto coa couza non ten nada que

ver. Segue dicindo que vai a ir unha moción á Xunta con cero ideas, dicindo que o fan mal pero non o que

ten que cambiar.

Falouse de crear un rexistro, que el saiba xa existe o REAGA e  hai un Real Decreto que o sostén cun

fundamento xurídico e eso dalle lexitimidade.

Falouse de tirar dos datos da PAC. Quere pensar que PAC en Coristanco tramítana o 10% dos produtores de

patacas,  porque non é unha declaración obrigatoria.  Explica  que se sabe que a maioría  da xente  planta

patacas en maior ou menor cantidade, dicir que  hai que vixiar con drons a plantación de  patacas de cedo,

con  teledetección… O que se mide son tramas de cores que achegan un perfil se hai discontinuidade ou non

de  cultivos,  de  ahí  a  que  sexamos  capaces  de  detectar  con  drons  a  plantación  de  pataca….  Toda  a

teledetección que se fai é porque obriga Europa. Pensar isto é un pouco atrevido.

Manifesta  que  o  Concello  intentará  traballar  conxuntamente  coa  oposición.  Este  goberno  mostrou

inequivocamente no pouco tempo que leva o seu compromiso coa pataca.

Di que se non hai polilla é porque as cousas se fan ben. Sería boa cousa que o Concello tivera un técnico

agrario para asesorar aos  produtores e non fosen as casas comerciais.

Afirma que en todo o que sexa razonable apoiarán e non impedirán que prospere a moción dende o nivel de

preocupación. Constata que houbo certo  oportunismo e improvisación, o que menos importaba era o sector

da pataca, porque se fose así xuntaríanse todos cos produtores e falaríase, cónstalle que non se fixo. Ten pena

porque esperaba algo máis desta corporación, tendo a man a traballar e recoller todas as propostas pero

probablemente  falta máis diálogo.

Sométese o asunto a votación co seguinte resultado:

A favor: TEGA (2), BNG (1), ALVC (2), PSOE (1)= 6

Abstencións: PP (4), CSD (1) = 5

E non sendo máis os asuntos a tratar, levántase a sesión cando son as 13 horas e corenta e cinco minutos  do 
día 19 de decembro de 2019, do que como Secretaria acctal. dou fe e certifico, asinando electronicamente e 
dando o visto bo o Alcalde, Juan Carlos García Pose.

